
બ્રહ્મ  હ  દેવેભ્યો  વિજિગ્યે  તસ્ય  હ  બ્રહ્મણો
વિજયે  દેવા  અમહીયંત  ॥  1॥

ત  ઐક્ષંતાસ્માકમેવાયં -વિઁજયોઽસ્માકમેવાયં
મહિમેતિ  ।  તદ્ધૈષાં -વિઁજજ્ઞૌ  તેભ્યો  હ
પ્રાદુર્બભૂવ  તન્ન  વ્યજાનત  કિમિદં -યઁક્ષમિતિ  ॥  2॥

તેઽગ્નિમબ્રુવંજાતવેદ  એતદ્વિજાનીહિ  કિમિદં -
યઁક્ષમિતિ  તથેતિ  ॥  3॥

તદભ્યદ્રવત્તમભ્યવદત્કોઽસીત્યગ્નિર્વા
અહમસ્મીત્યબ્રવીજ્જાતવેદા  વા  અહમસ્મીતિ  ॥  4॥

તસ્મિન્સ્ત્વયિ  કિં -વીઁર્યમિત્યપીદꣳ  સર્વં
દહેયં -યઁદિદં  પૃથિવ્યામિતિ  ॥  5॥

તસ્મૈ  તૃણં  નિદધાવેતદ્દહેતિ  ।  તદુપપ્રેયાય
સર્વજવેન  તન્ન  શશાક  દગ્ધું  સ  તત  એવ  નિવવૃતે
નૈતદશકં -વિઁજ્ઞાતું -યઁદેતદ્યક્ષમિતિ  ॥  6॥

અથ  વાયુમબ્રુવન્વાયવેતદ્વિજાનીહિ
કિમેતદ્યક્ષમિતિ  તથેતિ  ॥  7॥

તદભ્યદ્રવત્તમભ્યવદત્કોઽસીતિ  વાયુર્વા
અહમસ્મીત્યબ્રવીન્માતરિશ્વા  વા  અહમસ્મીતિ  ॥  8॥

તસ્મિન્સ્ત્વયિ  કિં -વીઁર્યમિત્યપીદં
સર્વમાદદીય  યદિદં  પૃથિવ્યામિતિ  ॥  9॥

તસ્મૈ  તૃણં  નિદધાવેતદાદત્સ્વેતિ  તદુપપ્રેયાય
સર્વજવેન  તન્ન  શશાકાદાતું  સ  તત  એવ  નિવવૃતે
નૈતદશકં -વિઁજ્ઞાતું -યઁદેતદ્યક્ષમિતિ  ॥  10॥

અથેંદ્રમબ્રુવન્મઘવન્નેતદ્વિજાનીહિ
કિમેતદ્યક્ષમિતિ  તથેતિ
તદભ્યદ્રવત્તસ્માત્તિરોદધે  ॥  11॥



સ  તસ્મિન્નેવાકાશે  સ્ત્રિયમાજગામ
બહુશોભમાનામુમાં  હૈમવતીં  તાગ્ મ્હોવાચ
કિમેતદ્યક્ષમિતિ  ॥  12॥

॥  ઇતિ  કેનોપનિષદિ  તૃતીયઃ  ખંડઃ  ॥

